
I Dirak ar skolaj
Dirak dor vras ar skolaj e oa an Aotrou Kabelleg kelenner istor-geografiezh hag an Itron
Korveg kelennerez hi ivez mes àr ar matematik. A-zivout Ewan ar Maout ag an trivet klas
B e oant é komz. Ma tizhe hennezh tapout disoc’hoù mat e jedoniezh ne oa ket kenkoulz
e istor, en arbenn marse ag e lizidanted, setu atav ar pezh a soñje ar c’helenner. « Demat
deoc’h! Itron hag Aotrou . » a daolas ur grennverc’h é tremen etalte, ur minc’hoarzh
laouen àr he fas.
« Lâret e vez ne vez ket seven ar re yaouank ken, mes Anna Ar Borgn amañ n’eo ket èl ar
re arall, moarvat. »
— Ar wirionez zo genit , a gendalc’has an Itron Korveg, mes n’eo ket ur vignonez da

Ewan just-a-walc’h ?
— Geo, me a gav genin, nag ur plac’h a-feson, dalc’hmat frev, dalc’hmat prest da rentiñ

servij…
— Hag ur spered luemm oc’hpenn an dra-se. Pa vehent tout èlti e vehe aesoc’h hol labour

un tamm mat !
— Ya, pechañs e tahemp d’ar skolaj hep goulenn bout paeet.
— Marse eh ez re bell geti memestra ! Neoazh, klevet’m eus lâret ne oa ket mui he zud

asambl…
— Nann, nann hag a – c’houde gwerso. Sur-a-walc’h o deus gouiet laoskel o merc’h er-

maez ag o aferioù kar n’hellomp ket lâret he devehe gouzañvet e mod ebet ag an
disparti.

— Gwir. Mat, kenavo a lâran dit, kar bout a ran deverioù da zifariiñ.
— Ha me ivez ! ’Benn ar wezh kentañ !



II Yann ha Mari
P’arruas Anna er gêr, ne oa ket daet he mamm ag he labour en-dro. Monet a raas da welet he
zad-kaer a oa en e stal -marc’hadour kazetennoù e oa-eñ - just e-tal an ti-annez.
— O, Anna ! a daolas hennezh, pellgomzet en deus ha dad.
— Demat dit  ur seurt Mark !
— Demat dit ma merc’h, man digarez, deus da bokiñ din amañ!
— Petra a faote da ma zad neuze ?
— ’M eus ket soñj ken…  Geo, eñ a c’houlenne pegoulz eh i d’er gwelet.
— Paour-kaezh tadig, komañs a ra ankouaat an traoù, n’eo ket souezhus, atav kollet en e

soñjoù ! Disadorn ’benn eizh deiz èl-just pa oan bet en e di an dibenn-sizhun
diwezhañ c’hoazh. Betek tuchant, Mark, eh an d’ober ma deverioù.

Poan he devoa e krog get he labour-skol. Soñjal a rae en he zad.Un den sioul ha jentil-bras,
biskoazh n’en doa ket gourdrouzet geti, n’he doa ket soñj atav, mes dalc’hmat trist. Ne oa ket
dre e faot, ne oa ket evit parraat doc’htañ e-unan, gwasket ma oa get ar boan-spered.Hag a-
c’houde dalc’hmat, koulz lâret. Hentet en doa psikologourion e-pad hir amzer mes biskoazh
n’en doa ket kavet un distan padus d’e gleñved, nemet pa gemere louzoù mes ne venne ket
lonkiñ kachedoù a-hed e vuhez. ’Benn ar fin en doa divizet Yann arest pep tra ha chom hep
monet da welet medisin ebet. Hag a-c’houde ma en doa kemeret an diviz-mañ n’en doa ket
tizhet an eürusted, nann, mes, marse un tamm sioulder a spered. Lies he doa komzet Anna
get he mamm diàrbenn he zad. P’o doa em gavet, marse ugent vlez oa, eh ae gwell an traoù
getañ hag e kave geti e vehe bet moaien aesaat d’e gleñved get an amzer ha get nerzh ar
garantez. Mes, buan a-walc’h en doa fallaet en-dro na bout e rae strivoù evit beviñ èl razh an
dud. Klasket he doa sikour getañ, èl-just, mes en aner. Betek ar poent – tro daou vlez e oa
Anna neuze – m’o doa divizet em guitaat. Eñ, an hani kentañ en doa lâret d’e vaouez er lezel
en e-unan. Ne oa ket tamm kasoni ebet etreze ha ne vehe ket james mes ne vehe ket bet tu
dezhi bout eürus getañ ? Setu…
Ur vaouez leun a vuhez e oa Mari, atav prest da stourm evit ur bed bravoc’h ha brokusoc’h
evit ar re izel. Labourat a rae e-barzh servij an taosoù, èl Yann. Un ezelez entanet ag he
sindikad e oa, ha ne oa ket gwerso c’hoazh, he doa kemeret perzh en harz-labour aozet a-
enep lezenn nevez ar retredoù. Ne gomprene ket e vehe lakaet an dud da labourat
diwezhatoc’h àr zigarez e vevent pelloc’h amzer bremañ. Eviti e oa bihannaat an amzer
labour e oa ret gober ha nompas he hiraat ha donet en-dro àr ar pezh a oa bet gounidet e
1981!
Goude an disparti he doa kavet ur gwaz, Mark, a jaoje mat doc’h he zemz-spered, get ar
memp soñjoù èlti a-zivout ar vuhez, ar politikerezh. Hennezh en doa plijet doc’htu da Anna.
Eñ a vourre ag ar vugale. Ha piv a vehe chomet diseblant dirak ur plac’h ken hoalus èl
Anna ? Dalc’het he doa da zaremprediñ he zad kar hennañ, daoustou d’e gleñved, a ouie
forzh-mat gober àr-dro e verc’h. Na bout ne ziskoueze ket bout frev ha gwiv lies e kare he
zad. Pa veze getañ e esaee-eñ moustriñ àr e boan-spered. Meur a wezh ivez eh tae geti he
mignoned : Nolwenn, Mael, Ewan ha Naig. Ar re-se a veze geti er skol-vamm dija hag a
veze geti er skolaj atav ! Bout e oa un dra ivez a c’helle lakaat Yann da ankouaat tristidigezh
e vuhez : ar matematik. A viskoazh en doa bourret é c’hoari get an niveroù ha daet e oa da
benn aes-a-walc’h a zeskiñ ar plijadurioù-se d’e verc’h. Setu ma oa- hi bremañ ar gentañ ag
he c’hlasad àr an danvez pa valee e-mesk kevatalennoù a eil derez ken aes èl ur pesk en
dour!
Klevet a raas dor ar maez é tigor, he mamm a oa ec’h arru; mall e oa dezhi krog get he labour
ur seurt !



III Pellgomzadenn Yann
Un eizh deiz bennak goude, èl ma oa Anna é tegouezhout er gêr e sonas ar pellgomz.
Yann e oa ;
— Demat dit ma merc’h, em c’houlenn  a raen hag arru e oas ag ar skolaj. A pa glevan ha

vouezh bremañ ‘m eus ar respont e oan é klask.
Chomel a raas Anna hep ranniñ grik e-pad un nebeud eilennoù : a-boan ma anave bouezh
he zad, ur vouezh joaius ha gwiv, mes petra a oa kaoz ? Ha ne oa ket e feson da gomz, ne
oa ket gourdon doc’h er c’hlevet é farsal èl-se.
— Kollet ec’h eus ha dead Anna, nend a ket kaer an traoù genit ?
— Geo, geo, tadig. Mont a ra mat-tre,
— Gwell a-se ! ‘Benn disadorn mañ-za e ti da ma gwelet, ‘farian ket ?
— Nann, nann an dra-se eo tadig.
— Mat ! Hiraezh-bras ’m eus.
Mes petra a oa tapet ennañ ? Ne gomprene ket Anna. Evet en doa marse ?
— Yaya, hiraezh-bras. Un doare ’m bo da lâret dit, ha ne vo ket unan bihan, me ‘l lâr dit !
— Lâr din doc’htu, tadig!
— Pas, pas, ret eo kaout pasianted er vuhez, te a c’hortozay ‘walc’h betek ar sadorn ! Ma

‘z pez pemp munud ‘m eus un dra arall da gontiñ.
— Ya, ya…
— Anav a rez Albert Jacquard ?
— Ya, me’gav genin atav, ur skiantour ag a skriv levrioù, pas ?
— Just-a-walc’h eh on ec’h achu e levr diwezhañ. Leun a draoù fentus zo e-barzh. ’Ouian

ket ma ‘ m eus komzet dit ag ar fonksion logaritm dija ?
— Nann, ’gredan ket tadig.
— Re hir ’ vehe displegiñ pep tra dre ar munud, mes ar pezh zo fentus : klotiñ a ra

santadur
an amzer é troiñ get ar logaritmoù-mañ. Pe kentoc’h : moaien zo muzuliiñ ar santadur-
se get ar logaritmoù, hervez Albert Jacquard atav !

— Marse ’walc’h, mes…
— Gortoz, ma merc’h. Klevet ec’h eus ar re-gozh, re a oad genin koa, é lâret penaos e

tremene fonnaploc’h an amzer a-vuzul ma koshae an den ?
— Ya, ya.
— Setu, e-lec’h muzuliiñ get ar blez, ’vez implijet un unanenn a dalv nav miz, an amzer

ma chom ar babig e-barzh kof e vamm. Er feson-se, 1 a glot get ganedigezh ar babig,
10 get seizh vlez hanter ha 100 get pemzek vlez ha tri-ugent. Mat eo ?

— Ya, ya tadig, ha  neuze ?
— Ma klaskez skeudennoù an tri niver-se dre ar fonksion logaritm e kavez : 0 evit 1, da

lâret eo nav miz, 1 evit 10 da lâret eo seizh vlez hanter ha 2 evit 100, da lâret eo
pemzek vlez ha tri-ugent. Ar pezh a sinifi en deus un den pemzek vlez ha tri-ugent ur
santadur ag ar vuhez tremenet n’eo ket ’met div wezh brasoc’h evit hani ur c’hrouadur
seizh vlez hanter!

— N’on ket sur bout komprenet mat mes te ’lâro din en-dro ’benn disadorn, tadig.
— Ya, ya, ma merc’h, ’rez ket bil ! Ale, pokiñ a ran dit, kenavo dit Anna.
Skourriñ a raas Anna ar pellgomzer ha chom a raas èl-se èl pa vehe badaouet. Ne oa ket
he zad a oa é paouez diviz geti, ne oa ket posubl !



IV Diviz get Mari.
Un tammig goude e arruas he mamm er gêr. Doc’htu e komprenas e oa degouezhet un
dra-bennak. Kontiñ a raas Anna pep tra dezhi.
— El-just emañ ar wezh kentañ ma welez ha dad èl-se.
— Ma c’heller lâret kement-mañ, gwell ’vehe gober get  « klevet », marse ?
— Mar karez, Anna, mar karez.  Mes n’ous ket koutant pa seblanta ha dad bout eürus evit

ur wezh ?
— Gouiet a rez n’eo ket gwir. Nend eus ket netra a c’hellahe gober muioc’h a blijadur din

mes poan ’m eus é krediñ. N ’en deus ket em lakaet tadig da evet memestra ?
— Nann, nann ha ne gredan ket en devehe kemeret louzoù. Gwerso-bras n’en deus ket

graet.
— P ’az pehe er c’hlevet! Kontet en deus un istor logaritm din, poan ’m boa é

kompren.Gouiet a ran emañ sot get ar matematik, mes èlkent …
— Sot, sot… un tammig èl he merc’h pas ?
— Mammig ! N’eo ket fentus! Me ’garahe ’walc’h gouiet penn d’an traoù-mañ. Ha

mechal peseurt doare en devo da gontiñ, ne vo ket unan bihan sañset !
— Lak ha spered trankil get an traoù-mañ; gwelet e vo disadorn.
— Ya, ya mammig.



V An doare mantrus.
Ar gentel ziwezhañ ag an devezh e oa ha memes ag ar sizhun. Anna a oa mall-bras dezhi
achu. Atav, a-c’houde pellgomzadenn he zad ne oa ket dijabl a-walc’h he spered evit ar
studioù. Hag oc’hpenn-tra, bouezh unton an Aotrou Kabelleg ne oa ket evit he zenniñ er-
maez ag he soñjoù. Santiñ a rae ur pouez doc’h he gwaskiñ , él ur raksantadur… Mes
petra fall a c’hellahe degouezhout ? O! Hiraezh-bras he doa bout d’an trenoz! Un
evezhier a zaas-tre neuze, lâret a raas ur gêr a vouezh izel d’ar c’helenner.
— Anna Ar Borgn, mar plij, a lâras hennañ, emañ ha dud doc’h az kortoz er sal-degemer.

Gelliñ a rez kas ha aferioù genit.
Daet e oa ar grennardez da vout gwenn-kann, buan eh aas kuit hep ger ebet, ambrouget
get an evezhier.
— Petra zo arru mammig ?
Goueliñ a rae Mari, e-barzh divrec’h Mark. Hennezh a lâraas :
— Ha dad, ha dad ma merc’h, ur gwallzarvoud…
Anna a grias : « Marv eo mammig ? »
Ne respontas ket he mamm, he sterdiñ a raas àr he bruched hag e komzas dousik e pleg he
skouarn : “Daomp d’ar gêr ma babig. »



VI Marv Yann
Ya, marv e oa Yann. D’ar gwener da vintin ne oa ket daet da labourat. Souezhet  e oa an
implijidi arall kar eñ a veze dalc’hmat an hani kentañ. Tro dek eur e oa bet pellgomzet
dezhañ : respont ebet, memes tra a-raok kreisteiz ha memes tra d’enderv . Goulennet e oa
bet get Mari a laboure er memes ti mes e-barzh ur servij arall ha gouiet a rae un dra
bennak, ne ouie ket. Da bemp eur pa oa achu an devezh eh aas daou anezhe, Klaod
Lagadeg ha Herri ar Skañv betek e di. Ne oa ket nemet Herri a ouie e men e oa Yann é
chom, bout e oa bet ur wezh pe ziv getañ. Den ebet ne zaas da zigor dezhe pa lakazont ar
c’hloc’h da soniñ. Alc’hwezet e oa an nor. A-benn ar fin e voe torret ur werenn ag ar
fenestr dezhe, ne oa ket ken feson da vonet e-barzh. Astennet e oa Yann àr leur ar gegin.
Kouezhet diàr e gadoer moarvat. Divuhez krenn. Galvet e voe ar bomperion. Pemp
munud diwezhatoc’h e oant àr ar lec’h, heuliet a dost get ar boliserion ha get ur medisin.
Hani n’anave kleñved a gorf ebet dezhañ neuze ne zlee ket bout marv ar paour-kaezh den
en ur mod naturel. Divizet e voe neuze kas e gorf d’an ospital da vout skejet evit dizoleiñ
pennabeg e varv. Aterset buan e voe Herri hag Erik get ar boliserion. Ha remerket o doa
un dra bennak en deizioù kent, ur cheñchamant bennak e emzalc’h Yann ? N’o doa ket.
Hag e anavent izili ag e familh. Reiñ a razont chomlec’h ha niverenn pellgomz Mari.
Setu evit an nebeud tud o doa bet an doare ag e varv an deiz-se : medisin,  pomperion,
kamaraded labour hag ar familh e oa anat en doa Yann em zistrujet. Hep komz ag ar
boliserion : evite e tiskoueze moarvat ar voestad kachedoù tost goulle hag ar voutailhad
whisky chomet àr an daol ar feson ma en doa lakaet ar paour-kaezh un termen d’e vuhez.
Oc’hpenn-tra e ouie an holl e c’houzañve get ar boan-spered a-c’houde gwerso. El-just e
oa ar vartezeadenn-mañ da vout kadarnaet get dielfennerezh ar c’horf.



VII An interamant.
An nebeud deizioù goude ar gwener-se a voe sur-a-walc’h ar re ziaesañ, ar re grisañ evit
Anna. D’ar sul e oa bet aotreet get he mamm ha Mark da welet korf he zad en ospital.
D’ar lun e voe an interamant. Ur bochad tud a oa er vered. Na bout e veve Yann en e-
unan hep hentiñ kazimant den ebet er maez ag e labour e veze gwelet mat get e amezeion.
Ma veze dalc’hmat un aer trist àrnezhañ ne veze ket tamm argadusted ebet en e emzalc’h
hag e veze bepred hegarat get an dud. Setu m’o doa vennet – ar re a c’helle donet d’an
nebeutañ – lâret ur c’henavo diwezhañ dezhañ. Eskemmet he doa Anna un nebeud gerioù
get he eontr Erik hag he c’hendirvi. N’o anave ket kalz.Un tammig prezegenn a voe
distaget get Herri Ar Skañv, moarvat an hani a hente ar muiañ Yann e-mesk e gamaraded
labour. Diseblant-a-walc’h e oa Anna doc’h ar bed en-dro dezhi mes tammoù frazennoù a
gleve, èl-se, hep klask selaou : “…bepred un implijad aketus… razh an dud o devo
keuz…” Soñjal a raas – hag e oa èl pa vehe bet un den arall é soñjal en he lec’h ken
distag ma em sante a-zoc’h an endro – nend eus ket kalz a from en e gomzoù, sur-a-
walc’h ne gare ket hennezh ma zad.” Souezhet he-unan get ar pezh a droe en he fenn e
sellas doc’h Herri. Chom a raas d’er c’hompren un herrad, un dra bennak a oa en e selloù
na blije ket dezhi. E oant bremañ é tiskenn an arched en toull don, achu e oa. Karet he
devehe bout er gêr, en he gwele bihan get barrennoù a gouske ennañ pa oa daou vlez. He
zad a vehe daet da gas he feluchennoù  ha laosket ur pok bras, bras, bras àr he zal. Mark a
gazalas geti da vonet betek an oto.



VIII An deizioù goude.
Divizet he doa Mari chomel un tammig amzer hep monet da labourat evit gober àr-dro he
merc‘h. Ne oa ket bet diaes dezhi kaout un nebeud devezhioù koñje ha rener ar skolaj en
doa asantet doc‘htu lezel Anna er gêr get he mamm. Skolajadez vat èl ma oa ne vehe ket
bet pell é adtapout ar c‘hentelioù. Mari a gave geti he doa dober he merc‘h bout
moumounet èl pa oa bihan, ne badahe ket re bell, pas muioc’h evit un nebeud deizioù.
Bremañ e oa ar c‘houlz da zougiñ kañv d‘he zad, goude e vehe ret sikour geti adkavout he
buhez a-gent. An deiz kentañ ne oa ket bet kalz a ziviz etreze. Ur ger bennak doc‘h taol.
Debriñ a rae tammigoù ur seurt na bout n‘he doa ket naon. Mari he c‘hemere àr he
barlenn èl a pa oa bihan, a sec‘he an daeroù a zae lies en he daoulagad, a glaske he
c‘honfortiñ é vouskomz dousigoù e pleg he skouarn.
D‘ar merc‘her he doa kroget da gomz en-dro.“ Ne gomprenan ket, ne gomprenan ket.”
Derc‘hel a rae da lâret an dra-se.
— Moarvat, Anna ne oa ket mui evit andur e vuhez, he doa klasket displegiñ Mari.
— Mes perak bremañ, pa yae gwell an traoù getañ, ’ faote dezhañ ma lakaat maleürus ?
— Mes pas ma merc‘h. Meur a wezh e vez nerzhioù kreñvoc‘h evit bolontez an den.

Gouiet a ran emañ start-bras evidit asantiñ doc‘h an dra-mañ. Ret eo gortoz, laoskel an
amzer d’ober he zro.

— Diriaou da noz e oa gwiv, neoazh…
— Moarvat emañ ret lakaat ar welladenn-mañ àr gont ar louzoù pe ar boeson.
— Te ‘lâre din n‘eve ket ha ne gemere ket mui netra a-c‘houde gwerso.
— Ar pezh a greden mes ar c‘hachedoù chomet àr daol ar gegin a zikouez…
Chom a ra a-sav get he frazenn evit kemer he merc‘h e-barzh he divrec‘h ha sec‘hiñ an
daeroù a vere stank àr he zivougenn. An deiz àr-lerc‘h he doa komzet a vonet d‘ar skolaj
en-dro.
— Amzer zo c‘hoazh, Anna. Te a dapo buan ar pezh az po manket ha Nolwenn hag ar

re‘rall a skrivo razh ha gentelioù. Moaien zo dit kontiñ àrnezhe.
— Gouiet a ran, mammig – daet e oa ur minc‘hoarzh àr he ziweuz, an hani kentañ a-

c‘houde marv he zad – mes n‘hellin ket chomel bepred er gêr. Na te, get ha labour ?
— O! Goulennet ’m eus ar sizhuniad a-bezh ha d’ar rekiz e c‘hellahen astenn c‘hoazh …
— Kenkoulz eo mah in àrc‘hoazh, mammig.
— Mar karez ma merc‘h.
Dont a raas Mark en ti , ur strobad kazetennoù getañ.
— Setu peadra da lenn!
— Trugarez, Mark!
N‘he doa ket kalz a c‘hoant da lenn mes gouiet a rae e oa he zad-kaer é klask gober
plijadur dezhi. Ur galon vat a zen e oa.
— ‘ouiit ket petra zo arru ? Tri milion ag euroioù zo bet gounidet el loto!
Paour-kaezh Mark, hani anezhe o-div ne oa ket intereset get e zoare.
— Ha ‘ ouiit ket e men? E tavarn Ar Sportoù!
An taol-mañ ur seurt e welas èl liv ar souezh – un tamm bihan – e daoulaad e
gendivizerezed.



IX  Ar vuhez é kenderc‘hel.
D‘ar gwener da vintin e kemeras Anna hent ar skolaj. Koutant e oa kavout he mignoned en-
dro. Ha int ivez, memes ma ne ouient ket re penaos em zerc‘hel dirakti en arbenn a varv he
zad. Ne gredent ket farsal ha diverral èl ma oant kustum d‘ober. Nolwenn, an hani vihanañ
ag ar strollad hag an hani helavarañ ivez d‘al liesañ – ur feson hegarat da lâret e oa ur
varboterez daonet! – he doa poan é tistagiñ tri ger da heul. Ne badas ket re bell ur seurt.
Buhez reoliek ar skolaj : memes kentelioù, memes kelennerion d‘ar memes eurioù a sikouras
get an holl adkavout o boazioù. Anna a lakae he foan da selaou ha da labourat mes meur a
wezh, e achape he soñ joù. Ur wezh e voe ret dezhi kuitaat ar c‘hlas pa ne oa ket evit parraat
doc‘h an daeroù a zonet en he daoulagad.
Naig he fedas en he zi da bas an dibenn-sizhun asambl. Ne ouie ket Anna petra gober :
monet pe chom hep monet kar aon he doa bout ur samm evit he c‘henseurtez.“ Deus Anna,
ne vo ket ret dit na komz, na c‘hoarzhet ma ‘ec‘h eus ket c‘hoant. Trawalc‘h ‘ vo din az
kwelet.“ Goulenn a rae get kement a zouster en he daoulagad glas ma ne voe ket Anna evit
nac‘hiñ. D‘ar sadorn da noz e chomazont da ziviz hir amzer en o gwele. Vad a rae da Anna
komz ag ar boan a c‘houzañve.
— Gouiet a ran n‘heller ket koll he zad hep endevout poan mes estroc‘h evit an dra-mañ a

zo. Ar goulennoù direspont, setu ar pezh a ra ar muiañ a zroug din.
— Peseurt goulennoù ?
— Perak e oa ken frev ha ken joaius ar yaou kent e varv ?
— Lâret a rae ha vamm e oa a-gaoz d‘ar louzoù a gemere…
— Marse. Mes ne gemere ket netra a-c‘houde gwerso, perak en devehe kroget en-dro ?
— N‘helle ket mui andur.
— Ya, ya, ar pezh a lâr ma mamm atav. Un dra zo ur seurt : an doare  en doa da zeskiñ din ar

sadorn goude ?
— Marse e oa en e soñj monet d‘ar sinema pe d‘ar preti genit pe an daou ?
— Un doare bras a lâre-eñ.
— Ya mes ma oa cheñch àrnezhañ… ’faot ket teurel kont ag ur ger a c‘hellahe bout lâret èl-

se hep soñjal.
Ne respontas ket Anna, e oa bremañ é kousket .Dober he doa, n’he doa ket graet kalz an
deizioù tremenet. Un tammig goude e rae Naig èlti!
Ne oant ket e kourz é sevel d’ar sul da vintin. Debriñ a razont lein ha merenn àr-un-dro, mod
rall n’o devehe ket gellet gober netra d’enderv. Oc’hpenn-tra e tahe ar re’rall d’o c’havout
evit gober un droiad vras àr o beloioù. Kanniget o doa gouestliñ an enderviad d‘ar sport-mañ
dre ma plije bras da Anna. Mar behe brav an amzer, d‘ar bihanañ. Hag e oa brav!
Tro div eur e krapazont àr o ronseed-houarn. Divizet e oa bet gober hanter-kant kilometr evit
ar re galonekañ, da lâret eo Ewan hag Anna, ar re a vehe bet skuizh o devehe tapet an treuz
evit arru fonnaploc‘h er gêr. Goude un dek kilometr bennak graet tout asambl e pouezas
Ewan un tammig muioc‘h àr an troadikelloù, just evit ar blijadur! Pa sellas a-dreñv ne chome
ket‘met Anna àr e lerc‘h. Ne oa ket souezhet, daousto dezhi bout ur plac‘h e oa ken kreñv
èltañ ma ne oa ket kreñvoc‘h. Un euriad ha daou ugent munud a voe rekiz dezhe evit o
zroiad hanter-kant kilometr : tregont kilometr en eur!  Nag a vad en doa graet da Anna. Ma
c‘hweze  ken e oa gleb-teil he dilhad, e raas ur minc‘hoarzh laouen d‘he c‘heneil. Poan en
doa hennezh é komz geti get ar berr ma oa e anal. Ar re‘rall a oa arru just en o raok mes graet
o doa dek kilometr nebeutoc‘h. Ne vern penaos e oa koutant tout an dud! “ Te a zlehe kemer
perzh e kevezadegoù, Anna, sur-a-walc‘h ne vehes ket an hani ziwezhañ.“ a lâras Mael.
— Me‘ rahe‘walc‘h mes dav vehe din endevout ur velo arall, re gozh ha re bounner eo

honnezh!



X Ur gwallhuñvre.
D‘ar lun e resevas Anna ur bellgomzadenn ag ar c‘homiserdi. Da reiñ dezhi da ouiet
disoc‘hoù ar skejerez graet àr gorf Yann. El ma oa bet soñjet  e oa marv goude bout
lonket niver a gachedoù kejet get alkol. Ne venne ket Mari kemenn an doare-mañ doc‘htu
d‘he merc’h. A-benn ar fin ne oa ket netra nevez aze ha gwell e kave geti gortoz m‘he
devehe lakaet Anna he-unan ar gomz àr varv he zad. Mah ae àr wellaat e ouie Mari e oa
chalet he merc‘h get ar memp goulennoù èl a-raok. Ret e vehe dezhi, moarvat, deskiñ
beviñ hep respont sklaer dezhe.  Donet a raas Mark en ti un tammig goude ma oa arru
Anna ag ar skolaj. Un doare c‘hoazh en doa da gontiñ.
— Gouiet a raer bremañ piv en deus gounidet an tri milion euro!
— Hama, koutant-bras omp gouiet e ouier! a lâras Mari evit farsal.
— Ha ne vehec‘h ket koutantoc‘h pa lârahen e anv ? a gendalc‘has Mark àr ar memes

mod.
— Ale, lâr dimp Mark, n‘hellomp ket mui harziñ! a lâras Anna d‘he zro.
— Herri Ar Skañv!
Gwenn-kann e oa daet Anna da vout. Hani ne gomzas ken. Ne gomprene ket he zud he
devehe cheñchet liv é klevet anv kamarad he zad. Ne gredent ket goulenn netra geti. Atav
n‘he devehe  ket bet  respont ebet da reiñ dezhe : memp hi ne ouie ket.
E-pad an noz e voe dihunet Mari ha Mark get un taol-kri. A gambr Anna e tae. Monet a
raas Mari da welet doc‘htu. Azezet e oa Anna en he gwele hag e ouele ken e ouele.“ Petra
zo arru get ma merc‘hig ?“
— Netra eo, graet‘ m eus ur gwallhuñvre, ‘ deus ket netra ken.
— Te ‘garahe mah ahen genit en ha wele un tammig ?
— Mammig, n‘on ket mui ur babig! Hag àrc‘hoazh da vintin e vo ret dit sevel abred.
— Ne vern ket, àrc‘hoazh vo un deiz arall. Ale Anna, kont din petra a oa en ha

wallhuñvre ?
— E oa a-dreist bez tadig ec‘h ober jestroù bras èl p’ en devehe karet gober droug

dezhañ.
— Mes piv‘ta ?
— Herri Ar Skañv! ‘ ouian ket perak, hennezh ne blij ket din tamm ebet.
— Ha marse e kavez da soñjal en deus bet muioc‘h a voneur evit ha dad.
— Marse‘walc‘h mammig.
Chomel a raas Mari da varbotal get he merc‘h un tammig hag eh aas en-dro da gousket.
An trenoz da vintin pa savas e oa Anna er gegin. A-boan ma c‘helle chom en he sav get ar
skuizhder. N‘ he doa ket gellet kousket goude he gwallhuñvre .
— Kae en ha wele en-dro Anna, eh an da bellgomz d‘ar skolaj da lâret dezhe nend i ket

hiniv.
Asantiñ a raas Anna. Hag e kouskas c‘hwek an taol-mañ, betek kreisteiz!



XI Ur c‘hoari niveroù.
Debriñ a raas merenn àr-un-dro get Mark.
—‘ Dalv ket ar boan monet d‘ar skolaj bremañ, a lâras hennañ, ur penn-devezh muioc‘h
pe nebeutoc‘h!
Minc‘hoarzhiñ a raas Anna dezhañ, dalc‘hmat e veze é klask gober plijadur dezhi.
A-benn ar fin e oa koutant chomel er gêr evit ur wezh rak bout e oa un dra bennak he
devehe graet a-walc‘h. Daet e oa soñj dezhi penaos he zad a gustume c’hoari d’al loto, eñ
ivez. Pas evit gounit mes kentoc’h evit implij formulennoù en doa kavet èl-se hag en doa
divizet gober gete bep merc‘her – d’an deiz-se e c’hoarie - . Petra e oant dija ? A, ya :
fonksionennoù a eil derez! Div a oa dre mand eo ret sevel div heuliadenn niveroù d‘an
nebeutañ. Bout e oa   unan get sifr diwezhañ he deiziad ganedigezh-hi hag un arall get
hani he mamm. Mes bep taol e cheñche an traoù dre ma lakae enne, ivez, niveroù an
deiziad, ar miz hag ar blez ma c‘hoarie. Tapout a raas ur c‘hreion hag ur follenn. Ret e oa
dezhi adkavout an traoù! Skriv a raas:
 y = ax2 + bx + c
El-se e oa : a, b ha c evit an deiziad. Dimerc‘her diwezhañ e oa ar seitek a viz Meurzh
2004, neuze : a = 17, b = 3, c = 4. Mod arall x ar fonksionenn gentañ a glote get 9 ( ganet
e oa Anna e 198    9     ) ha hani an eil get 6 ( ganet e oa Mari e 196    6     ).
Hag Anna da glask bremañ niveroù an heuliadenn gentañ get sikour he jederez :
4 ( c ) , 27 ( bx )  Evit ax2 e kave 1377 ( 17 x9 x 9 ) , ar pezh n‘helle ket bout rak ne vez
ket lakaet niveroù brasoc‘h evit  49, aze e oa ret ranniñ 1377 dre 49 ha kemer an
nemorant : 5. Memes tra evit y : 1377 + 27 + 4 = 1408 , ar pezh a roa 36 goude bout
rannet dre 49 ha kemeret an nemorant.
Mankiñ a rae c‘hoazh daou niver, ret e oa kemer an x, da lâret eo 9 ha diskriminant ar
gevatalenn : b2 – 4ac, jedet e voe doc‘htu get Anna : 3 x 3 – 4 x 17 x 4 = - 263. Ne faote
ket derc‘hel kont ag an arouez "- " , nemorant rannadenn 263 dre 49 a oa : 8.
“ Na hir eo an traoù! “ a soñjas Anna. Kavet he doa bremañ c‘hwec‘h niver an heuliadenn
gentañ : 4,  5 , 8, 9, 27, 36. Gober a raas ar memes tra evit an eil fonksionenn get“x“ he
mammm, da lâret eo 6, ar pezh a roas an niveroù : 4, 6, 8, 18, 24, 46.
“Setu, a lâras Anna dezhi he-unan, an niveroù en devehe c’hoariet tadig pa vehe bet bev
c’hoazh.” Ne voe ket evit parraat doc’h an daeroù . Neuze e arruas he mamm. Gwelet a
raas a-benn he doa gouelet he merc’h mes ne raas ket van a netra.
— Eh ous é labourat ma merc’h ?
— Labourat ? Pas. C’hoari ne lâran ket.
Sellet  a raas Mari doc’h ar follenn.
— y = ax2 + bx + c. Nag ur c’hoari plijus ! a daolas Mari, dinec’het é welet he doa

c’hoant Anna gober traoù en-dro.
— Tadig eo en doa desket an traoù-se din.
Ne lâras ket muioc’h. Gouiet a rae ne oa ket forzh dedennet he mamm get ar matematik.



XII Gwirionez ar sifroù.
Koutant e voe he mignoned é welet Anna en-dro d’ar merc’her da vintin. Displegiñ a raas
dezhe perak ne oa ket daet an deiz kent, ar gwallhuñvre ha tout…
D’enderv e oa er gêr , - ne veze ket skol d’ar merc’her d’enderv – mes dav e oa dezhi
labourat memestra. Naig he doa prestet dezhi ar c’haierioù he doa bet dober anezhe an
deiz kent evit m’he devehe kopiet  ar c’hentelioù. En un taol e taas soñj dezhi ag un dra n’
he doa ket taolet pled ennañ a-raok : an div heuliadenn niveroù bet kavet geti an deiz-kent
a oa bet c’hoariet get he zad ar merc’her tremenet ! Ar re ziwezhañ graet getañ, met ha
n’en devehe ket kaset e gael evit ur wezh get an trejeboulet ma oa. An deiz-se, pechañs,
en doa gounidet Herri Ar Skañv e fortun. « Mechal, a lâras-hi dezhi he-unan, ha ma zad
en doa lakaet, pe en devehe lakaet d’an nebeutañ,  un niverenn vat bennak ? » Soñjal a
raas ne vehe kalz savetoc’h a ouiet an dra-mañ hag e stagas en-dro get he labour. Mes un
tammig amzer goude e taas ar memes soñjoù en he fenn en-dro. Ret e oa dezhi gouiet, a-
vihanoc’h n’ hellahe ket lakaat he soñj get ar labour a-feson! Mael a oa é chom e-tal
Tavarn ar Sportoù, aze e veze c’hoariet d’al loto, ne vehe ket diaes dezhañ monet da
welet eno peseurt niverennoù a oa daet er-maez ar sizhun kent. Fardiñ a raas àr ar
pellgomzer. Ne gomprene ket re hennañ perak e faote d’e vignonez bout titouret a-zivout
al loto mes ma ne oa ket ken d’he lakaat koutant ! Pemp munutenn diwezhatoc’h en he
galvas en-dro, kaset da benn e gefridi dezhañ. « Setu, a lâras Mael, ar c’hwec’h niverenn
ag ar merc’her seitek : 4,  5 , 8, 9, 27, 36 . Mat, ma ec’h eus ket mui dober ac’hanin…”
Netra er penn arall ag an orjalenn… E oa Mael é c’hortoz ur c’henavo pe un trugarez
bennak mes netra ne zae! ‘ Benn ar fin e klevas gerioù a c’hellahe bout : “Pellgomz a rin
diwezhatoc’h.” Ha netra ken. Advarc’het he doa.
N’helle ket gouiet Mael e oa an niverennoù e tae a reiñ da Anna ar  re a oa bet kavet
dezhi an deiz kent! Un herrad e chomas ar plac’h yaouank get he zamm paper en he dorn
hep fichal. Un dra ken dic’hortoz, un dra ken dic’hortoz, n’helle ket monet pelloc’h evit
ar veizadenn-mañ. Dont a raas da benn a sioulaat un tammig ur seurt hag a lakaat  ar poell
da vout mestr àr ar from. Ret e oa ma vehe bet an niverennoù-se get Herri Ar Skañv evit
ma en devehe gellet touchiñ e argant. Pe e oant bet kavet getañ e-unan, neuze, dre
zegouezh en devehe savet unan ag an div heuliadenn graet get he zad a oa just a-walc’h e
gamarad labour – ar pezh ar rae un degouezh re, ken diaes e oa gounit d’al loto dija! – pe
e oant bet laeret d’he zad. Ya, ne oa ket nemet an eil diskoulm a c’helle bout an hani-mat.
Ur soñj eazhus a dreuzas he fenn neuze : Ma ne vehe ket marv he zad en e-unan ! Ma
vehe bet muntret get Herri Ar Skañv ! Ret e oa lâret d’an dud  doc’htu!



XIII Traoù anat pe traoù luziet ?
Mont a raas da welet Mark en e stal. Klianted a oa getañ. Ret e oa gortoz. Pa gavas an tu e
taas he zad-kaer daveti. Poan vras en devoe é kompren ar pezh a lâre Anna ken fonnapl
ma komze, ar gerioù é klask mont er-maez a he beg tout àr-un-dro. Ha ne wele ket penaos
e c’helle bout liammet marv Yann get niverennoù al loto ha Herri Ar Skañv. Dont a raas
ur c’hliant da c’houlenn titouroù getañ diàrbenn ur gazetenn, ne ouie ket mui da bezh tu
troiñ. Ar pezh a welas Anna ur seurt daousto d’he strafuilh ha d’he c’hoant da zisammiñ
he spered hag he c’halon.
— ‘Benn tuchant, Mark. Kendalc’het e vo an diviz-mañ get mamm p’arruo ag he labour.
— Mat- tre ma merc’h.
Na bout e kare e verc’h-gaer ne voe ket fallgoutant kaout an  dijabl anezhi evit ar poent,
dreistholl d’an eur ma oa ar muiañ a dud er stal !
Selaou a rae Mari doc’h he merc’h en ur soñjal :  « Gouiet a ran emañ sot get ar
matematik mes an taol-mañ eh a re bell geti ur seurt ! » Neuze, evit Anna e oa bet laeret
Yann e baperenn loto get Herri Ar Skañv – setu  an doare bras e oa sañset reiñ dezhi ar
sadorn goude : gounidet en doa d’al loto!- ha marse memp lazhet getañ … Klask a raas he
degas àr hent ar furnez en-dro :
— Diwall, ne vez ket tamallet an dud hep prouenn ebet.
— Bout a ran prouennoù.’C’h eus ket komprenet ?
— Nann, pas re, evit lâret ar wirionez.
— Anat eo neoazh. Ret eo monet da welet ar polis.
— N’on ket sur e vo ken anat-se an traoù evite. Skriv int neuze àr un tamm paper da

zisplegiñ ha arguzennoù a-feson.
— Gwelet a ran a-walc’h em c’hemerez èl unan foll !
Ha hi da vonet kuit en ur oueliñ.
Mari ha Mark a chomas da sellet an eil doc’h egile, nec’het-bras. Petra a c’hellent gober ?
— Komprenet ec’h eus he istor fonksionoù  a eil derez ? a c’houlennas Mark.
— Doc’h ma lâr en doa Yann formulennoù evit c’hoari loto. Hag an niverennoù c’hoariet

get Herri Ar Skañv a glot get unan anezhe.
— Ar pezh zo souezhus èlkent!
— Ya, marse. Mes petra ’ c’hellahemp-ni lâret d’ar boliserion ? Atav e c’hell tout an dud

kavout an niverennoù-se peogwir emaint bet embannet !
— Ret e vo em soñjal mat ha gwelet get Anna.
— Ya, gwelet ’ vo àrc’hoazh.
Mes an deiz goude ne voe ket tu dezhe komz get o merc’h. Tapet dezhi he lein en he-
unan e oa aet honnezh d’ar skolaj hep gwelet den hag hep bout gwelet get den ! Da
greisteiz e oa chomet da zebriñ er c’hantin. El-just he doa kontet pep tra d’he mignoned.
Aesoc’h e oa bet d’ar re-mañ kompren evit he zud. Gwir eo, ivez, en doa sikouret mat
Mael geti. Gwelet a rae bremañ perak e seblante Anna bout ken strafuilhet p’en doa roet
dezhi heuliadenn niverennoù al loto.
— Ur laer eo Herri Ar Skañv, a dra sur, a daolas Nolwenn.
— Hag ur muntrer, a oc’hpennas Ewan.
—  Piv a zahe genin d’ar c’homiserdi ? a c’houlennas Anna.
Razh e oant prest da ambroug o mignonez.



XIV Er c’homiserdi
Souezhet-bras e voe ar poliser karget a zegemer an dud d’an deiz-se pa welas pemp
krennard ec’h antreal er c’homiserdi.
— Petr ’c’hellan gober evit ho servij, tud yaouank ? a c’houlennas, un tammig fent en e

vouezh.
— Diskleriadurioù a-bouez bras hon eus d’ober diàrbenn marv Yann Ar Borgn, Aotrou, a

respontas Anna
— Hama ! Ha piv oc’h-c’hwi neuze ?
— Anna Ar Borgn-Bozeg, merc’h Yann Ar Borgn on-me ha mignoned daet d’am

ambroug eo ar re-mañ.
— Azez, Anna ha displeg ha draoù din, mar plij.
Heuliet he doa Anna ali he mamm ha degaset ur follenn lec’h ma oa skrivet an div
fonksionenn a eil derez ha tout ar pezh a oa rekiz – d’he soñj atav – da sevel prouennoù a-
feson. Mes sur-a-walc’h ne oa ket aze peadra da gendrec’hiñ ar poliser. Diskoueziñ a rae
kentoc’h bout hegaset hag e c’houlennas get ur vouezh ne oa ket mui tamm douster ebet
enni :
— Mes petra ’sinifi an dra-mañ ?
— Sklaer eo, Aotrou . Herri Ar Skañv en deus laeret paperenn loto ma zad evit serriñ an

argant goude bout eñ lazhet. Ha klasket en deus lakaat an dud da grediñ en doa em
zistrujet.

— Mes, n’eo ket daet da benn, doc’h ma komprenan ! Ec’h ober goap  e oa bremañ.
— Mes, petra…
— ‘Rez ket bil, ma merc’h, eh an da ziskoueziñ ar paper-mañ doc’h ar pennoù bras ag an

ti-mañ hag e vo kaset doareioù dit. Kenavo deoc’h , bugale !
Ne oa ket c’hoazh er-maez ar grennarded ma tapas ar poliser follenn Anna. Gober a raas
ur voul geti en e zorn ha eñ neuze da vukiñ ar baner paperioù a oa daou vetr a-zoc’h e
vurev.  « Gortait Ar Floc’h, ’ daolit ket ar paper-mañ, roit eñ din kentoc’h ! » Distaget e
voe ar gerioù-mañ get un den yaouank – etre pemp blez àrn ugent ha tregont vlez d’ar
muiañ – daoulagad glas lemm ha goapaus dezhañ. Azezet e oa er penn arall ag ar sal vras
setu ma ne oa ket bet gwelet get ar grennarded pa oant tremenet er c’homiserdi.
— Mes, Letanant, petra ’ rahet-c’hwi get an dra-se ?
— Ne ouian ket c’hoazh mes me ’ garahe lenn ar pezh a zo skrivet àr an tamm paper-se,

mar plij genoc’h , Ar Floc’h !
— Mat-tre, mat-tre, a sentas Ar Foc’h en ur zibresiñ ar follenn a-raok he reiñ d’an ofiser.
Lenn a raas hennezh aketus , un herrad amzer.
— Dedennus-bras, dedennus-bras, a daolas a-benn ar fin.
— C’hwi ’ gav genoc’h, letanant ?
— Ya, sur. Ar pezh a zo, ‘ ouian ket petra ‘ soñjahe ar barner a-zivout an dra-mañ. Pas

kalz a dra a vad, moarvat. Neuze, Ar Floc’h, ger ebet da zen ebet ! Kompren a rit ?
— O. K. Letanant.
D’ar c’houlz-se e arruas ur vaouez er c’homiserdi. Mamm Anna e oa.
— Demat deoc’h, Itron ! a lâras Ar Floc’h get ur vouezh hegarat.
— Demat deoc’h, Aotrou. Setu, Mari Bozeg eo ma anv, mamm Anna Ar Borgn-Bozeg

on…
— A ! Dait amañ Itron, mar plij genoc’h, a lâras an ofiser yaouank, al letanant Bellego

on-me.
— Demat deoc’h, Letanant.



— Fentusat un dra ! E oa ho merc’h genimp nend eus ket pemp munud zo, ho merc’h hag
he mignoned.

— A ! Daet eo ? Me ’ soñje ’ walc’h atav. Karet em behe tremen en he raok. Ne ouian ket
petra he deus lâret deoc’h mes gwall nec’hañset eo er prantad-mañ get marv he zad ha
…

— Ma c’henlabourer Ar Floc’h eo, en deus int degemeret. Mes lennet ’ m eus ar pezh he
deus skrivet. Ur plac’h speredek eo ho merc’h, Itron. Mes ne gredan ket e c’hellahe
bout kemeret danvez he faper èl prouenn. Neuze e vehe gwell dezhi chom hep brudiñ
an afer, evit bremañ d’an nebeutañ, ken grevus mand eo he zamalloù enep Herri Ar
Skañv.

— Gouiet  a ran Letanant. Doc’h an tu ’ rall e kav genin e c’hellahe bout un dra vat eviti
kaout ur pal bennak. Poaniet-bras eo get marv he zad – darempredoù mat a oa
etrezomp na bout e oamp dispartiet a-c’houde gwerso – ha vad a rahe dezhi monet er-
maez hag he soñjoù du.

— Ha moaien ’ vehe din gwelet ho merc’h ? C’hoant ’ m eus d’ober ma zammig enklask,
en un doare nann-ofisiel, ha marse,  hi hag he c’henseurted a c’hellahe sikour genin.

— Koutant-bras ’ vo sur-a-walc’h. Eh an da skriv hor chomlec’h hag hon niverenn
pellgomz deoc’h…

— Trugarez. Gelliñ a rahen tremen en ho ti tro c’hwec’h eur àrc’hoazh da noz.
— Ag ar choaz, letanant ! ’ Benn àrc’hoazh neuze.
— ’ Benn àrc’hoazh, Itron Bozeg !



XV Kuzul-brezel.

P’arruas Mari er gêr nend ae ket forzh mat an traoù get he merc’h.
— Bout omp bet é welet ar polis, a grogas-hi, fachet. Mechal perak eh omp bet eno.

Graet zo bet goap ac’hanomp.
— Pas get tout an dud memestra !
— Petra ’ lârez ?
— Paseet on àr ho lerc’h. Bout e oa ul letanant yaouank. E oa aze pand oc’h bet eno mes

’ hoc’h eus ket taolet evezh. Ha hennezh en deus selaouet doc’hit ha lennet mat ha
follenn.

— Mes, ’ hon eus ket eñ gwelet.
— Nann kar e oa er penn arall ag ar sal. Donet a ray àrc’hoazh amañ da c’hwec’h eur da

welet petra ’ vo moaien gober.
Laouen e voe Anna en un taol. Donet a raas da bokiñ d’he mamm.

Daet e oa Ewan ha Nolwenn, ne oant ket é chom forzh pell a-zoc’h ti Mark ha Mari. Da
c’hwec’h rik e sonas ar c’hloc’h. Mari a yaas da zigor an nor. Al letanant Bellego e oa.
— N’ho tirenkan ket ? a c’houlennas.
— Tamm ebet, e oant doc’h ho kortoz !
Mari el lakaas da antreal er saloñs lec’h ma oa an tri c’hrennard. O laoskel a raas asambl
d’ober anaoudegezh. Ar pezh ne voe ket hir. Ne oa ket nemet un dek vlez bennak etreze.
Pemp munud goude e oant èl mignoned a-gozh ! Displegiñ a raas an poliser yaouank n’en
doa ket peadra da vonet da welet ar barner, mes e soñj a oa atersiñ Herri Ar Skañv
diàrbenn Yann, diàrbenn e implij-amzer d’an deiz pe d’an noz ma oa marv hag all … El-
just n’hellahe ket monet re bell dre ma labourahe hep gouiet d’ar barner. Marse, ur seurt,
e tahe da benn a ober aon dezhañ ha, piv a ouie, ag el lakaat d’ober ur fari bennak goude.
— Mes, ni, Yannig – goulennet en doa al letanant Bellego get Anna hag he c’henseurted

gober get e anv bihan – penaos e c’hellahemp sikour genit ?
— Moarvat eh eus un alc’hwez a di ha dad genit ?
— Ya, ya.
— Moaien ’ vehe deoc’h monet da furchal e-barzh. Un dra a zo, gouiet a rit, implijet ‘

vez gaelioù evit c’hoari loto – ‘gomzan ket ag ar baperenn a vez ret kavout evit mont
da glask e argant – mes …

— Ya,ya, gouiet a ran.
— Un dra vat ’ vehe pa c’hellahec’h kavout traoù-seurt-se…
A-raok kimiadiñ e roas al letanant e niverenn pellgomz-hezoug da Anna. E feson-se, pa
arruahe un dra bennak e c’hellahe reiñ an doare dezhañ kentizh !



XVI Un droiad belo arall.
D’ar sul d’enderv eh aas Anna d’ober un droiad belo get Ewan. Kaer e oa c’hoazh an
amzer. Ret e oa dezhe tenniñ o mad a gement-se ! An deiz-kent e oant bet é furchal e-
barzh ti Yann. N’o doa ket kavet netra. Ha start e oa bet evit Anna em gavout aze, e-barzh
ti he zad pa oa-eñ marv bremañ.Krapiñ  a rae an hent hag e oa ret dezhe poueziñ a-zevri
àr an troadikelloù. Dibaseet e voent get ur marc’hhouarner arall. Hennezh a yae ken aes èl
a pa vehe bet an dinaou doc’h an tu arall! A-c’hoel dek kilometr dre eur fonnaploc’h
evite ! Arru el lein ag ar menez e pozas e droad àr an hent hag e lamas e dokarn. Yannig
Bellego e oa!
— Ha neuze tud yaouank? Lâret ’ vehe ne vehec’h ket c’hoazh evit derc’hel penn d’ar re

gozh!
— Dav ’ vo dit lakaat ur goulou-tro àr ha benn ma vo laosket an hent digor frank dit ken

buan mah ez ! a daolas Ewan.
Ha int da ziviz neuze a-zivout o sport gwellañ karet, da geñveriiñ o mekanikoù. Ma oa
nevez-flamm marc’h-houarn Ewan e oa ken kozh hani Yannig èl  hani Anna. Traoù
pounner na oant ket mui d’ar mod. E oa c’hoazh an dornelloù-kemmiñ tizh doc’h ar stern
pa oant a-dreñv an dornelloù-sterdiñ àr hani Ewan, èl ma jaoje bremañ.
— Pa ’ m bo muioc’h a argant, a lâras Yannig e prenin unan a-feson.
— N’eo ket paeet ’ walc’h ar boliserion neuze, a gendalc’has Anna en ur ziverral.
En un taol e taas soñj dezhi ag he zad. Em santiñ a raas kablus bout é farsal hag é lâret
kaer get mignoned pa oa fresk c’hoazh an douar a c’holoe e vez. An daou arall a welas ar
c’hemm àr he fas doc’htu. Lakaat a raas Yannig ar  gomz àr an “ enklask” neuze.
— Bout on bet é atersiñ Herri Ar Skañv.  El-just ne oa ket aet er-maez ag e di an deiz ma

oa marv ha dad – nend eus ket ’ met e vaouez evit kadarnaat an dra-mañ – Atav ne oa
ket ma soñj monet pelloc’h evit krog. Na c’hwi, ha kavet ho pehe un dra bennak ?

— Pas, dec’h e oamp bet é furchal en ti èl m’az poa goulennet genimp gober. N’hon eus
ket gwelet netra ispisial. Mes, ne vehe ket tu el lakaat da zonet àr lec’h e dorfedoù en-
dro, ’ ouian ket me, marse da glask ar c’haelioù az poa komzet anezhe an deiz arall ?

— Fiskal, Anna! Setu ar pezh ‘ m boa soñjet, me ivez. Mes ret ’ vo dimp kavout asambl
ar gwellañ feson da zonet da benn ag hon taol, hep kemer riskl ebet èl-just. Bremañ
emañ ret din ho laoskel. Komzet ’ vo a gement-mañ diwezhatoc’h. Emañ ma niverenn
pellgomz genit atav, Anna ?

— Ya, ya ‘ rez ket bil.
Ewan hag a selle doc’h Yannig é achap àr gein e jav-houarn a estlammas : “ N’eo ket
divalav ar feson mah a get e velo gozh!”
— Nann, anav a ran tud hag a vehe koutant gober èltañ get o beloioù nevez !



XVII Ar pej.
D’ar lun da noz e oa tolpet ar  “vandenn” e ti Anna. Gouiet a raent holl e oant aze evit
sevel ur pej da dapout Herri Ar Skañv.
— Neuze, Ewan a oa é komz, e c’hellahemp implij ar c’haelioù loto èl ma lâre Yannig

Bellego.
— Ret eo el lakaat da grediñ emañ ar gael ziwezhañ, get an niverennoù mat e-barzh an ti,

a gendalc’has Naig.
— Ar pezh a zo, Mael a gomze bremañ, ne vern piv a c’hell leuniñ ur gael get an

niverennoù mat pand int bet embannet. Nag ur brouenn! Hag atav, n’eo ket genimp ar
gael-se.

— Ne vern ket, trawalc’h ’ vehe el lakaat da grediñ emañ en ti, a lâras Nolwenn, ha ma
n’hell ket bout ar gael-se ur brouenn, ne gredan ket e vehe koutant ar paotr Herri ma
kouezhahe e-barzh daouarn ar polis, ‘ faot ket ankouaat emañ bet Yannig doc’h en
atersiñ dija. Mes, chom a rahe div gudenn memestra, da gentañ penn, penaos kas an
doare da Herri Ar Skañv ha d’an eil, penaos en derc’hel er pej ur wezh ma vo
kouezhet e-barzh ?

— N’hellahe ket ar boliserion bout doc’h er gortoz ? a c’houlennas Ewan.
— Nann kar Yannig en deus lâret ne vehe ket tu dezhañ labourat en un doare ofisiel, a

respontas Anna.
— N ‘ hon eus ket ’met implij peg glud, a lâras Mael evit farsal.
— Perak pas ?
Tout an dud a sellas doc’h Anna hag o selloù a sinifie : “ Setu, an taol-mañ emañ det da
vout foll!”
— Selaouit, a gendalc’has ar plac’h yaouank. Ar an daol, ur voest, lakaomp ur voest-te e

houarn. Bout a zo re seurt-se e ti ma zad. E-barzh ar vouest ar gaelioù – sañset - .
Unan ac’hanimp é c’hedal. Doc’htu pa dosta Herri Ar skañv e kas doare dimp. Neuze
e lakaomp un troc’had mat a beg kreñv partout àr ar voest . Pa dapo enni e chomo
peget doc’hti. Neuze ne vo ket diaes dimp er stagiñ get un tamm fun. Ne chomo ket
ken ‘met galviñ Yannig.

— Bravo! a grias Mark a oa arru didrouz er sal a-c’houde un tammig amzer, ha bout a
ran-me un diskoulm evit an eil kudenn!

Razh an dud a davas da selaou doc’htañ.



XVIII Herri Ar Skañv.
E fall imur e oa Herri Ar Skañv. Ne zehane ket e vaouez hag e vugale a c’houlenn
pegoulz e vehe bet prenet un oto nevez, un ti arall ha traoù a bep seurt a yae d’ober
listennadoù hir. Ha dav o freniñ an abretañ ar gwellañ. Da gentañ penn e faote dezhañ ma
vehe bet renket pep tra get ar bankour. Hag atav, perak e oa kement a bres àrnezhe ?
Bevet o doa get bihan a argant betek bremañ, int a c’helle ’ walc’h gortoz ur sizhun pe ziv
muioc’h.
Hag e fall imur e oa dre ma oa … e fall imur.Un den pinvidik, pinvidik-bras memp – tri
million a euroioù – n’en doa ket droed da vout e fall imur. Graet en doa ar pezh a faote
evit gounit e argant, traoù n’en doa ket biskoazh soñjet e vehe bet evit o gober. An amoed
arall é tiskouezhiñ e baperenn loto dezhañ! N’helle ket laoskel ar chañs da dremen. Hag
an istrogell arall, ar mintin-mañ, paotr ar stal-kazetennoù, é tonet davetañ, d’er
gourc’hemenniñ ha tout. Biskoazh ne gomze getañ a-raok. Mes petra en doa kontet ?
Gouarn a rae Ar Borgn e gaelioù loto e-barzh ur voest-te àr daol ar gegin ? Atav pa vehe
ar gael ziwezhañ er voest, ne vehe ket ur brouenn a netra. Ya, mes ar poliser yaouank, an
deiz arall, perak e oa daet d’en atersiñ ? N’helle ket gouiet netra. Diwallet mat en doa pas
bout gwelet get hani. Ne oa ket trankil ur seurt. Pa gouezhahe àr ar gael… Ne vehe ket ur
brouenn mes mah ahe da furchal pelloc’h ha ma kavahe un dra bennak…Ya, gwell e vehe
dezhañ gober un tammig tro e ti Ar Borgn henoazh. Chomet e oa an alc’hwez getañ,
ankouaet en doa em zijabliñ anezhañ, un dra vat a-benn ar fin. Ha pa vehe ur pej ? Pas
n’helle ket bout, re sot e seblante bout ar Mark-se evit itrikiñ seurt traoù. Ret e oa dezhañ
kaout ar gael, ma oa anezhi d’ar bihanañ!



XIX E ti Yann.
Divizet e oa bet monet da di Yann bemnoz betek ma tahe, ma tahe atav! Ne vehe ket
posubl kenderc’hel ar c’hoari-se re bell memestra. Arru e oant a-raok serr-noz ha lakaet
doc’htu unan d’ober ar ged. Bep hantereuriad e tae un arall da gemer lec’h ar gedour. Tro
Mael e oa bremañ. Ne gave ket forzh bourrus bout er-maez en e-unan kaer. Oc’hpenn-tra
e oa kentoc’h yein an amzer. Eüruzamant ne chome ket nemet pemp munud dezhañ
d’ober, goude e vehe tro Nolwenn. Hiraezh en doa. A! Un den a oa é kerzhet àr ar
riblenn-straed. Ret e oa diwall. Setu, aet e oa er jardrin. Doc’htu e tapas Mael en e
bellgomzer-hezoug : “Emañ ec’h arru!” E oa bremañ é lakaat an alc’hwez e-barzh an
toull. “ Setu, a soñjas Mael, ar respont d’ar goulenn : penaos e vehe antreet en ti ?” Atav
en devehe gellet donet dre ar fenestr ma oa bet torret un werenn anezhi an deiz-arall.
Ne bouezas ket Herri Ar Skañv àr nozelenn ar goulou. Ul lamp a oa getañ.Ar voest-te a
oa àr an daol. Doc’htu eh aas a-benn dezhi. Mes petra an diaoul a oa get ar voest-se, ne oa
ket a zistag a-zoc’hti! Goulou partout en ti neuze ha pevar c’hrennard é fardiñ àrnezhañ.
Blaz an trec’h a oa get Anna hag he mignoned dija mes n’o doa ket soñjet e c’hellahe o
den kaout manegoù! Dre forzh difretiñ e oa daet da benn ag em zijabliñ anezhe hag ar ar
voest staget doc’hte. Bras ha kreñv-pasabl e oa ha n’en doa ket aon a skoiñ. Ewan ha
Naig o devehe gellet testiñ a gement-se pa oant bet boutet getañ da rudellat àr ar
plañcheriz. Setu ma oa tost bremañ da dizhout an nor  ha da achap daousto da Nolwenn
hag Anna a oa é sachiñ par ma c’hellent àr e chupenn. Ar e hent e kavas Mael a oa é tonet
ag ar maez. Ken brav e splujas hennañ da dapout e zivhar ma kouezhas Herri Ar Skañv àr
ar leur. Ar pevar arall a sikouras get Mael en derc’hel astennet. Anna, neuze, a gemeras ur
gordenn hag ur munud goude e voe liammet ha fiselennet èl un tamm rost prest da vonet
d’ar forn! Galvet e voe al letanant Bellego neuze.



XX An anzavoù
Ma n’en doa ket vennet anzav Herri Ar Skañv muntr Yann doc’htu n’helle ket nac’hiñ al
laeronsi. A-du arall penaos en devehe displeget e weladenn e ti Yann ? Anat e oa e oa
daet da glask ur voest ma krede – dre ma oa bet lakaet da grediñ get Mark – e oa peadra
d’en tamall enni. Mes e-pad un herrad en doa dalc’het da lâret n’en doa ket lazhet.
Neoazh pa lakaas al letanant Bellego ar gomz àr an alc’hwez chomet getañ e voe kollet.
Ne gave ket abeg ebet da reiñ d’ar poliser.“ Ur wezh graet ho torfed e oac’h aet er maez
hag alc’hwezet an nor evit lakaat da grediñ e oa Yann en doa he alc’hwezet mes ag an
diabarzh a-raok em zistruj. Ne gomprenan ket penaos e oc’h bet sot a-walc’h evit er
gouarn genoc’h.“ A-benn ar fin e anzavas Herri ar wirionez.
D’ar yaou da noz e oa bet pedet get Yann d’evet ur banne, un dra dic’hortoz a-berzh
hennañ na reseve hogozig hani en e di. Komprenet en doa Herri perak  : n’eo ket bemdez
e vez gounidet d’al loto!“ Ha eñ da hejiñ e baperenn a dalve tri milion euro! a-dreist ma
fri.“ Graet en doa Herri e soñj. Aet e oa d’ar gêr da glask e fuzuilhenn – jiboesour e oa –
ha daet en-dro en ur ziwall mat pas bout gwelet get hani. Kachedoù a oa àr an daol.“
Traoù kreñv, gouest da lazhiñ ur jav, ne ouian ket perak emaint chomet aze kar ’m eus ket
mui dober anezhe a-c’houde gwerso.” en doa lâret Yann. “ Lakaet ’m eus eñ da lonkiñ,
’ouian ket pet anezhe ’m  boa lakaet en e werennad whisky edan gourdrouz ma
fuzuilhenn.” Sentet en doa ar paour-kaezh Yann, get ar soñj en  devehe bet marse amzer
a-walc’h da c’halviñ sikour, mes gortozet en doa Herri Ar Skañv . Pa oa aet kuit en ur
alc’hweziñ an nor àr e lerc’h e oa re ziwezhat evit Yann. Biken na zihunahe.



XXI Klozadur.
An deiz goude e raas Herri Ar Skañv ar memes anzavoù dirak ar barner. Ne oa ken
dazont evitañ nemet an toull-bac’h evit un tamm mat a amzer. Gourc’hemennet e oa bet
Anna hag he mignoned get al letanant Bellego a dra-sur. Mes gourdrouzet ivez : “ A pa
vehe troet an traoù da fall, un den dañjerus e oa Herri Ar Skañv. Perak n’hoc’h eus ket
gortozet ma vehen aotreet d’ho harpiñ, lakaet e vehe bet ugent poliser tro-dro d’an ti ha
tapet sioulik hon den!” Anat e oa ne oa ket fallgoutant ag an disoc’h ur seurt!
Mod arall e oa daet Anna da vout ur plac’h pinvidik bremañ dre ma oa heritourez nemeti
he zad. Ar pezh n’he lakahe ket d’en ankouaat. Trist e veze lies c’hoazh ha bepred e
vankahe dezhi. E c’hortoz he zriwec’h vlez e oa d’he mamm da veriñ he argant. Re e oa
evite! El rezon e oa koutant Mari kaout argant da lakaat gober un nebeud labourioù ret en
ti, brav e vehe adneveziñ stal Mark ivez ha gwelet a rahent a-walc’h ur c’harr-tan nevez é
kemer lec’h an hani kozh er c’harrdi, mes ne savahe ket da galz a dra al labourioù hag ar
prenadennoù-se e-keñver tri million euro. A-benn ar fin he doa lâret Anna : “N’eo ket dav
bout chalet, trawalc’h a dud hag a gevredigezhioù a zo, dre-se, é klask bout sikouret!”
Mari a oa tre-ha-tre a du geti hag oc’hpennet he doa : “ El-se en devehe graet ha dad, ne
c’hoarie ket get ar soñj bout pinvidik un deiz bennak.”
C’hoant o doa gober plijadur d’o mignoned memestra. Ur brav a brof a oa bet graet da
bep unan ag ar vandenn èl-just. Al letanant Bellego, na bout ne grede ket asantiñ da
gentañ a oa bet profet dezhañ ur marc’h-houarn par d’ar re rederion tro Bro-C’hall. “
Diwall mat, he doa lâret Anna, bout ’ m eus bet ar memp hani ivez hag èl mah an da
c’hourdonniñ teir gwezh bep sizhun bremañ, az po muioc’h- mui a boan da stagiñ doc’h
ma rod a-dreñv!”


